Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Un corff - 1 Corinthiaid 12: 12, 14-20

12Mae’r corff yn uned er bod iddo lawer o rannau gwahanol, ac mae’r holl rannau gwahanol gyda’i gilydd yn gwneud un corff. Dyna’n union sut mae hi gyda phobl y Meseia.

14 Dydy’r corff ddim i gyd yr un fath – mae iddo lawer o wahanol rannau. 15 Petai troed yn dweud “Am nad ydw i’n llaw dw i ddim yn rhan o'r corff,” fyddai’r droed honno yn peidio bod yn rhan o'r corff? Wrth gwrs ddim! 16 Neu petai clust yn dweud, “Am nad ydw i’n llygad dw i ddim yn rhan o'r corff,” fyddai hi’n peidio bod yn rhan o'r corff wedyn? Na! 17 Fyddai’r corff ddim yn gallu clywed petai’n ddim byd ond llygaid! A petai'n ddim byd ond clustiau, sut fyddai'n gallu arogli? 18 Duw sydd wedi gwneud y corff, a rhoi pob rhan yn ei le, yn union fel oedd e’n gweld yn dda. 19 Petai pob rhan o’r corff yr un fath â’i gilydd, fyddai’r corff ddim yn bod! 20 Mae angen llawer o wahanol rannau i wneud un corff.

Pwyslais: Adnod 12

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu chi’ch hun a llyfr. 

.....

Mae gen i lawer o gwestiynau i chi heddiw. 

Hefo pa ran o fy nghorff dw i’n arogli? Hefo pa ran o fy nghorff ydw i’n gweld? Hefo pa ran o fy nghorff ydw i’n cicio? Hefo pa ran o fy nghorff ydw i’n blasu? Hefo pa ran o fy nghorff ydw i’n pigo fy nhrwyn? Hefo pa ran o fy nghorff ydw i’n ymolchi fy wyneb? Pa rannau o fy nghorff dw i’n ddefnyddio i chwythu balŵn?  Pa rannau o fy nghorff dw i’n ddefnyddio i neidio i fyny ac i lawr?

(Gofynnwch i rai plant ddangos y gwahanol symudiadau os dymunwch).

(Rhaid i chi gogio/esgus eich bod chi’n clywed llais yn siarad hefo chi. Eich ysgwydd sy’n siarad – felly codwch eich ysgwydd at eich clust).

Gwrandwch! Glywsoch chi hynna? Beth? Mae fy ysgwydd i’n siarad! Mae hi’n dweud nad ydy hi ddim eisiau bod yn ysgwydd! Beth... ti eisiau bod yn lygad?  Ond fedri di ddim bod yn lygad!  Beth – ti’n bendant dy fod ti eisiau bod yn lygad! O, olreit. Dyma ti, darllena’r llyfr yma. (Daliwch y llyfr wrth ymyl eich ysgwydd).

(Cofiwch edrych ar eich ysgwydd pan dych chi’n siarad hefo hi). Dydi hyn dda i ddim! Ysgwydd wyt ti – nid llygad. Dwyt ti ddim yn gallu darllen llyfr! Beth? Ti ddim eisiau bod yn rhan o fy nghorff i ddim mwy! Ti wedi pwdu! Ti’n gwrthod gweithio am nad wyt ti’n llygad! 

(Codwch eich braich arall i fyny i’r awyr a chwifiwch hi nôl a mlaen. Dangoswch y pethau mae’r ysgwydd yn gallu ei wneud. Trïwch neud yr un peth hefo’r fraich arall – ond fyddwch chi ddim yn gallu am fod eich ysgwydd chi wedi pwdu).

Mae pob rhan o’r corff yn bwysig. Mae’r llygaid yn bwysig, a’r traed, a’r coesau; a’r trwyn a’r ceg, a’r bysedd, a’r dwylo, a’r ysgwydd. Dere mlaen/tyrd yn dy flaen ysgwydd bach. Rwyt ti yr un mor bwysig a phob rhan arall o’m corff i. Mae bywyd yn llawer iawn haws pan dwyt ti ddim yn pwdu. Heb ti fydda i ddim yn medru nofio’n iawn, na dal pêl yn iawn na hyd yn oed cerdded yn iawn os fyddi di’n gwrthod symud. (Cliciwch ar y ppt i weld lluniau o wahanol rannau o’r corff).

Mae’r Beibl yn dweud fod pob un ohonon ni sy’n credu yn Iesu Grist yn rhan o un corff mawr. Enw’r corff mawr ydy’r eglwys – nid adeilad, ond criw o bobl sy’n credu yn Iesu Grist. Os wyt ti’n credu yn Iesu Grist rwyt ti’n rhan arbennig o’r corff, ac yn rhan bwysig iawn.  Dydi o ddim eisiau i bawb fod yr un fath – mae Duw wedi rhoi doniau a thalentau gwahanol i bob un ohonon ni. Mae rhai ohonon ni’n dda am wneud paned, mae rhai yn dda am ganu, rhai yn dda am ddarllen, rhai yn dda am wneud ffrindiau, rhai yn dda am groesawu pobl. Mae gan bob un person sy’n credu yn Iesu ei gryfder/ ei waith arbennig. Peidiwch bod yn jealous/cenfigennu wrth bobl eraill, cofiwch fod Iesu Grist wedi eich gwneud chi’n sbesial, ac wedi rhoi rhywbeth arbennig i chi ei wneud. Beth sy’n bwysig ydy eich bod chi’n defnyddio’r ddawn neu’r dalent mae Iesu wedi ei rhoi i chi er lles pawb arall sy’n credu yn Iesu.

Ydy fy ysgwydd i’n bwysig i fy nghorff? Ydy! (Symudwch eich ysgwydd i ddangos ei bod wedi stopio pwdu). Dyma’r adnod dw i eisiau i chi gofio heddiw, (clic ar y ppt i weld lluniau o bobl gwahanol a’r adnod).

12Mae’r corff yn uned er bod iddo lawer o rannau gwahanol, ac mae’r holl rannau gwahanol gyda’i gilydd yn gwneud un corff. Dyna’n union sut mae hi gyda phobl y Meseia.

Gweddi

O Dduw, diolch dy fod ti wedi ein gwneud ni i gyd yn wahanol. Diolch fod rhai pobl yn gerddorol ac eraill yn dda am helpu. Diolch am y bobl sy’n dda am dacluso, ac am y bobl sy’n dda am drefnu. Diolch i ti am ddoniau yr holl bobl gwahanol sydd yn credu ynot ti. Helpa ni i gofio fod pawb sy’n credu ynot ti yn rhan o un corff, a’n bod ni i gyd hefo gwaith arbennig i wneud i Ti. Amen 

